
  Фарғона IX-XIII асрлардаёқ Самарқанд, Бухоро, Чоч, 
Хоразм каби Ўрта Осиёда беқиёс тараққий этган кулолчилик 
санъатининг йирик марказларидан бири ҳисобланган. 

Фарғона  кулолчилигида  Риштон ҳунармандларининг ўрни 
жуда катта. Риштон жуда бой тарихга ва ўзига хос анъаналарга 
эга. Манбаларга кўра Риштон милоддан аввалги III асрда 
мавжуд бўлиб, водийдаги энг йирик аҳоли турар жойи ва савдо 
маркази ҳисобланган. Риштон, айниқса, кулолчилик санъати 
билан шуҳрат қозонган. Бу ерда кулолчилик қадимдан пайдо 
бўлган ва тараққий этган. Риштонлик кулоллар маҳаллий хом 
ашёдан сопол идишлар ясаганлар ва уларни мовий ҳамда 
зангори ранглар билан безаганлар. 
  XIX аср охирига келиб, Риштон Ўрта Осиёда сирланган 
сопол идишлар ишлаб чиқарувчи йирик марказлардан бирига 
айланди. 1900 йилда Риштон идишлари Парижда ўтказилган 
Халқаро кўргазмада намойиш этилди. Французлар Риштон 
сополини Европанинг энг машҳур сирланган идишлари билан  
таққосладилар ва Риштоннинг сопол буюмлари Европа сополи 
билан рақобатлашиши мумкинлигини таъкидладилар. 

       Этнографларнинг таъкидлашича, XIX аср охири XX аср 
бошларида Риштонда 80та устахона фаолият кўрсатиб, уларда 
300 нафар ишчи ишлаган. 1918 йилда товоқчи устахоналардан 
“Чиннигарон” деб ном олган биринчи кулолчилик артели 
ташкил қилинди. 1927 йилда бу артелга “Янги ҳаёт” номи 
берилди. 1960 йилда артель Риштон сопол ишлаб чиқариш 
заводи таркибига киритилди. 

       Бугунги кунда Фарғона вилоятининг энг сўлим 
масканларидан бири бўлган Риштон тумани ҳақида эшитмаган 
киши бўлмаса керак. Айниқса, халқ амалий ҳунармандчилиги 



хусусида гап кетганда Риштон биринчи бўлиб тилга олинади. 
Қарийб 800 йиллик тарихга эга бўлган кулолчилик 
анъаналарининг асрдан-асрга бебаҳо мерос сифатида жамики 
асори-атиқаларигача охори тўкилмай етиб келишида бу 
жаннатмонанд гўшанинг асл фарзандлари – уста кулолларнинг 
меҳнати беқиёс.  

       Риштон сопол буюмлари, миниатюралари жаҳон халқлари 
орасида катта шуҳрат қозонган. Ҳеч бир ҳудуднинг кулолчилик 
намуналарига ўхшамайдиган бу санъат асарлари халқаро 
кўргазма ва ярмаркаларда намойиш қилиниши, жаҳон оммаси 
эътирофига сазовор бўлиши Риштон кулолларининг беназир 
истеъдодидан далолат беради. Ўзбекистон кулолчилик 
санъатини дунёга танитган ана шундай моҳир усталардан бири 
Ўзбекистон халқ рассоми, кулол Иброҳимжон Комиловдир. 

       Иброҳимжон Комилов 1926 йил 15 майда Фарғона 
вилоятининг Риштон туманида кулол оиласида таваллуд 
топган. У ҳунарнинг илк сабоқларини отаси уста Комил 
Мадаминовдан, сўнг уста Элибой Далиевдан ўрганган. Отаси 
ёш Иброҳимжонга касбини қунт билан ўргатди. У ўғлининг 
жажжи қўллари билан ясаган косачаларни кўрганда, қувончи 
бир олам бўларди. Ўша пайтда кулолчилик буюмлари 
усталарнинг уйларида ясаларди. Ҳамма ишлар қўл кучи билан 
тайёрланар, катта қийинчиликларга дуч келинарди. Кулоллар 
“Янги ҳаёт“ артелига уюшдилар. Ёш Иброҳимжон ҳам артелда 
ишлаб чиниқди, маҳоратини оширди. У “Янги ҳаёт” кулоллик 
артелида кулол ва рассом, 1970 йилдан Риштон керамика 
заводида рассом бўлиб меҳнат қилди. 

       Иброҳимжон Комиловнинг ижодий изланишлари шарофати 
билан 40га яқин коса-товоқлар нусхаси яратилди. Бу 



маҳсулотлар Туркия, Англия, Франция, Ҳиндистон, 
Мўғулистон, Германияда ўтказилган халқаро кўргазмаларда 
намойиш қилиниб, юқори баҳоланди.  

 

       Иброҳим Комилов қадимги Риштон кулоллик мактаби 
анъаналарини қайта тиклашга катта ҳисса қўшди ва унинг янги, 
чидамли, нафис намуналарини яратди. У яратган буюмлар 
(лаган, коса, шокоса, пиёла, гулдон ва бошқалар) ҳаво ранг 
колорити ва ўзига хос услублаштирилган нақшлари ва 
ҳайвонларнинг рамзий шакллари,  гўзаллиги ва нафислиги 
билан ажралиб туради. Бу буюмлар Риштон кулолчилик 
мактабининг мумтоз намуналари бўлиб қолди. Уста Иброҳим 
Комиловнинг бетакрор нақшлар битилган кошинлари Қўқон ва 
бошқа шаҳарларнинг бир қанча тарихий обидаларини безаб, 
замонавий бинолари ҳуснига ҳусн қўшиб турибди. Бундай 
кошинлар Тошкентнинг икки минг йиллигига атаб қурилган 
“Фарғона” чойхонасининг чиройини очишда, сиҳатгоҳлар, 
истироҳат боғлари ва ишлаб чиқариш бинолари қурилишида 
ишлатилди.  

       Моҳир кулолнинг анъанавий услубда тайёрлаган 
асарларидан намуналар республика ва хориждаги музейларда, 



шахсий тўпламларда сақланади. Уста  ясаган буюмлар 
Япониядаги энг йирик кулоллик тўпламларидан кенг ўрин 
олган.  

 

        Иброҳим Комиловнинг мўъжизакор қўллари чинакам 
мўъжизалар яратди. У бетакрор ижоди ва кулолчилик 
санъатини ривожлантиришдаги улкан хизматлари учун  
Ўзбекистон халқ рассоми унвонига сазовор бўлди, Ўзбекистон 
Бадиий Академияси Олтин медали билан мукофотланди ҳамда 
республикамизда биринчи бўлиб “Ўзбекистон халқ устаси”  
унвони соҳиби бўлди. 

       Кулоллар сулоласининг еттинчи авлоди вакили Иброҳим 
Комилов ўз ҳунарини фарзандларига ва шогирдларига ўргатди.  
Улар Устанинг ишини давом эттириб, авлодларга етказиб 
бермоқдалар. Ўзбекистон халқ рассоми, моҳир кулол Иброҳим 
Комилов номи кулолчилик санъати тарихида ва қалбимизда  
абадий сақланиб қолади. 

